
Çуралнă кун ячĕпе сана, юратнă шкулăм! 

 
Э.Н. Кириллова, Тăвай районĕнчи Çĕнĕ Пуянкассинчи пĕтĕмĕшле пĕлÿ 

паракан вăтам шкулта  чăваш чĕлхипе литератури вĕрентекен 

 

 Зала плакатсемпе, шарсемпе илемлетнĕ. Шкул пурнăçĕпе çыхăннă 

илемлĕ юрăсем илтĕнеççĕ. Ачасем класăн-класăн ретпе тăрса тухнă.  

 

Чăваш Республикин гимнě янăрать. 

 

1-мěш ертýҫě. Ырă кун пултăр, хаклă хăнасем, вěрентекенсем, 

вěренекенсем! 

 

Çап-çамрăк яш та, шурă сухалли те 

Такам та пур халь пирĕн хушăра. 

Кашнин чĕрийĕ пăлханать-çке питĕ, 

Кашни хăйне туять ачалăхра. 

 

125 çул тăван яла çутатрăн, 

Юратнă шкулăм, эс ырми-канми. 

Мĕн чул çынна хăват, ăс-хакăл патăн, 

Упранчĕ сан сăну нихçан манми. 

 

Хаваслă нихçанхинчен эпир паян. 

Савăнать тăван шкулăм, уяв çитнĕ май. 

Чăнах уявран уяв паян. 

Пирĕн шкулăм 125 çул тултарчĕ. 

 

Çаплипех çиçсе тăратăн, шкулăм, 

Ай, ытла хитре-çке тупата. 

Ватăлса пыран пулин те эсĕ, 

Çав-çавах туймастăн вăхăта. 

 

Пайтах кунта çÿренĕ ăс пухма, 

Шутланă эсĕ пысăк çын пулма. 

Халь иртсе кайнă вăхăта пăхсан 

Ача пекех çиçетĕн, савăнса. 

 

Пĕрне-пĕри хăюллăн сас парар-и, 

Çĕр-шывăн тĕрлĕ кĕтесĕсенчен. 

Шкул ячĕпе пĕр харăс пурăнар-и, 

Юрлар та калаçар чун каниччен. 

 

Кěҫěн класра вěренекенсем чăваш ташши ташлаҫҫě. 



 

2-мěш ертýҫě. Каллех эпир тăван шкула васкатпăр, 

                          Каллех уçатпăр унăн алăкне. 

                          Чунра каллех хавхалану туятпăр. 

                         Юратнă шкул! 

                         Чыс ту хăнусене! 

 

Пĕрле.  Юратнă шкул! 

              Каллех эпир васкатпăр. 

             Сан паталла пĕччен  е ушкăнпа. 

             125 çулта эсĕ. 

             Пур пĕрех шутлатпăр, 

             Эс çамрăк-ха, 

            Эс пурăн яланах. 

 

 1-мěш ертýҫě. Тав сăмахне кама-ши эп калам? 

                           Ачалăха тухас пулсан каялла. 

                           Юратнă шкул! Мĕнле-ши сан иртни, 

                           Мĕнле 125 çул эс утнă-ши? 

 

 

 2-мěш ертýҫě. Сăмах шкул директорĕ илет. 

 

Шкул директорĕн сăмахĕ. 

 

 1-мěш ертýҫě. Малалла шкул кун-çулĕпе экран çине пăхса паллашар.   

  

Экран çине тĕрлĕ вăхăтри шкул пурнăçне сăнлакан фотоÿкерчĕксем 

тухса пыраççĕ. Хатĕрленнĕ çын вĕсене ăнлантарать. 

 

 2-мěш ертýҫě. Малалла Тăвай районĕн пуçлăхне сăмах паратпăр. 

                                      

Тăвай районĕн пуçлăхĕн сăмахĕ. 

 

1-мěш ертýҫě. Салам сăмахĕсем каламашкăн вĕрентÿ   пайĕн пуçлăхне 

сăмах паратпăр. 

                                   Вĕрентÿ   пайĕн пуçлăхĕн сăмахě. 

 

Аслă классенчи хĕрсен вырăс ташшийĕ. 

 

2-мěш ертýҫě. Ачасен шкулти пурнăçĕ вĕрентекенсенчен çав тери нумай 

килет. Ахальтен каламаççĕ пулĕ: « Вĕрентекенĕсем мĕнле, шкулĕ те çавăн 

пек», – тесе. Учитель ĕçĕ çав тери ответлă та кăткăс ĕç. Верентекенĕн хăйĕн 

предметне çеç пĕлмелле  мар, ачасен  чунне тыткăнласа хăй хыççăн  ертсе 

пырса тÿрĕ кăмăллă çын туса пурнăç çулĕ çине кăлармалла. 



 

1-мěш ертýҫě. Камран кая паян Пуянкас çынни, 

                        Пур халăхпа вăл тус-юлташ. 

                        Йышăмăрта çук кам кăна: 

                        артист, писатель, юрăçă,  

                        учитель, врач, лётчик тата ытти те.     

 

2-мěш ертýҫě. Пирĕн шкултан вĕренсе тухнисем хушшинче паллă 

çынсем  сахал мар. 

Паллă çынсем çинчен каласа параççĕ (пурнăçран уйрăлнисем çинчен те, 

пурăнакансем çинчен те). Уявра пуррисене саламламашкăн сăмах параççĕ. 

 

«Пире лайăх вěренме» юрă. Сăвви И. Ивникěн, кěвви В. Воробьевăн. 

 

1-мěш ертýҫě. Пирěн шкулăн тусěсем нумай. Вěсем пире пулăшса, 

хавхалантарса пыраҫҫě. Паян та ак вěсем пирěн патра хăнара, уявпа 

саламлама васкаҫҫě. 

Уява килнě ҫынсем салам сăмахĕсем калаççĕ, шкула парнесем параççĕ. 

 

«Пěчěк ҫеҫ путене» юрă. Сăвви те, кěвви те халăхăн. 

 

2-мěш ертýҫě. Мĕн тери савăнатпăр эпир Пуянкассинче çавăн пек 

пултаруллă çынсем çуралса ÿснишĕн. Эпир ирсерен тăван тăрăхри таса 

хĕвеле кĕтсе илсе, чĕвĕл-чĕвĕл чĕкеçсен, çепĕç шăпчăксен юрри-кĕввине 

тăнласа ÿснишĕн çав тери хĕпĕртетпĕр.  

 

1-мěш ертýҫě. Çуралнă кĕтес! Тăван шкул! Тăван анне! Чи малтан асăма 

килекен хаклă сăмахсем. Шартлама сивĕре те шăнма памаççĕ вĕсем, çывлăш 

çитмен шăрăхра та кăкăра уçăлтараççĕ çак асамлă сăмахсем. Йывăрлăхсене 

çĕнтерме пулăшаççĕ, ĕçре вăй-хал параççĕ,  мăшăр çунат парнелеççĕ. 

 

Ачасем хăйсем Тăван çĕр-шыв çинчен çырнă сăввисене вулаççĕ. 

 

2-мěш ертýҫě.  Юратнă хăнасем!  

                           Пире сума суса килнĕ хăнасем! 

                           Нумай-нумай пурăнăр! 

                           Ълĕм те ăнăçлă ĕçлĕр! 

 

1-мěш ертýҫě.  Ырă та вăрăм кун-çул сире! 

                           Сирĕнтен ытла савнă çын çук. 

                           Çитмен пулсан çитерĕр, 

                           Ытла пулсан каçарăр, 

                           Тав сире, тайма пуçăм сире, 

                           Тăван шкула манманшăн! 

 



2-мěш ертýҫě.  Умри ĕмĕтĕрсем пурнăçланччăр, 

                           Хастарлă,  хыт утăмлă пулăр. 

 

1-мěш ертýҫě.  Çĕнĕ Пуянкасси шкулĕ ятне ан ярăр, 

                            Шкулта вĕрентекенсене ан манăр. 

 

«Юратнă шкул» юрă. Сăвви М.Мерченěн, кěвви Ю.Кудаковăн. 

 

2-мěш ертýҫě.  Пирĕн савăнăçлă  уяв вĕçленсе пырать.  Килнĕ хăнасене  

пурне те пысăк тав. Çирĕп сывлăх, иксĕлми телей, ăнăçу  сунатпăр! Тепре тĕл 

пуличчен! 

 


